
Kalendar Hijrah Warisan Tamadun Islam

اَلْحَمْدُ لِلَّهِ الَّذِي سَخَّرَ لَنَا اللَّيْلَ وَالنَّهَارَ وَالشَّمْسَ وَالْقَمَرَ ، وَكُلُّ شَيْءٍ بِقَدَرٍ ، أَشْهَدُ أَنْ لاَ إِلَهَ إِلاَّ اللهُ وَحْدَهُ لاَ شَرِيكَ لَهُ وَأَشْهَدُ أَنَّ سَيِّدَناَ مُحَمَّدًا عَبْدُهُ  وَرَسُولُهُ ، اَللَّهُمَّ فَصَلِّ وَسَلِّمْ عَلىَ سَيِّدِناَ مُحَمَّدٍ وَعَلىَ آلِهِ وَأَصْحَابِهِ الأَبْرَارِ.

أَمَّا بَعْدُ ، فَيَا عِبَادَ اللهِ ، اِتَّقُوا اللهَ لَعَلَّكُمْ تُفْلِحُونَ.
Sidang Jumaat yang mulia,

Saya mengambil kesempatan pada hari Jumaat yang pertama dalam tahun baru hijrah ini untuk berpesan kepada diri saya sendiri dan juga saudara-saudara sekelian, agar kita terus meningkatkan ketaqwaan kita kepada Allah. Kita tingkatkan ketaqwaan kita kepada Allah dengan terus melakukan apa yang diperintahNya dan menjauhi segala larangannya. Semoga kita termasuk dalam golongan orang-orang yang bertaqwa.

Sidang Jumaat yang bahagia,

Allah s.w.t telah memudahkan untuk kita segala sesuatu di atas muka bumi ini dan cakrawala di langit. Allah s.w.t telah memudahkan untuk kita perjalan di darat sehingga kita mampu bergerak dari satu tempat ke satu tempat yang lain. Allah s.w.t telah memudahkan untuk kita lautan sehingga kita mampu belayar dari satu negara satu negara yang lain. Allah s.w.t telah memudahkan untuk kita matahari dan bulan agar kita dapat mengira hari dan tahun. Firman Allah dalam surah Ibrahim, ayat 33:

وَسَخَّرَ لَكُمْ الشَّمْسَ وَالْقَمَرَ دَائِبَيْنِ وَسَخَّرَ لَكُمْ اللَّيْلَ وَالنَّهَارَ
Ertinya: Dan Allah yang telah memudahkan untuk kamu matahari dan bulan yang beredar, dan memudahkan untuk kamu malam dan siang. 

Manusia dengan akal yang diberikan oleh Allah s.w.t telah mencipta kalendar berdasarkan pergerakan bulan dan matahari. Memang tidak dinafikan bahawa apa sahaja sistem kalendar yang digunakan manusia, samada ia berdasarkan perjalanan matahari atau bulan, ia adalah ketentuan dari Allah. Ini jelas dari firman Allah s.w.t didalam surah Yunus, ayat 5:

هُوَ الَّذِي جَعَلَ الشَّمْسَ ضِيَاءً وَالْقَمَرَ نُورًا وَقَدَّرَهُ مَنَازِلَ لِتَعْلَمُوا عَدَدَ السِّنِينَ وَالْحِسَابَ مَا خَلَقَ اللَّهُ ذَلِكَ إِلاَّ بِالْحَقِّ يُفَصِّلُ اْلآيَاتِ لِقَوْمٍ يَعْلَمُونَ
Ertinya: Dia lah (Allah) yang menjadikan matahari bersinar-sinar dan bulan bercahaya, dan Dia lah yang menentukan perjalanan tiap-tiap satu itu (berpindah-randah) pada tempat-tempat peredarannya masing-masing, supaya kamu dapat mengetahui bilangan tahun dan kiraan masa. Allah tidak menjadikan semuanya itu melainkan dengan adanya faedah dan gunanya yang sebenar. Allah menjelaskan ayat-ayatNya (tanda-tanda kebesaranNya) satu persatu bagi kaum yang mahu mengetahui (hikmat sesuatu yang dijadikanNya).

Setiap jenis kalendar mempunyai ciri-ciri teristimewanya sendiri. Akan tetapi setiap kalendar mempunyai 12 bulan. Ini adalah ketentuan Allah s.w.t. Allah telah menentukan bagi bumi ini 12 bulan dalam setahun dari semenjak bumi ini diciptakan. Firman Allah s.w.t di dalam surah At-Taubah, ayat 36:

إِنَّ عِدَّةَ الشُّهُورِ عِنْدَ اللَّهِ اثْنَا عَشَرَ شَهْرًا فِي كِتَابِ اللَّهِ يَوْمَ خَلَقَ السَّمَاوَاتِ وَاْلأَرْضَ مِنْهَا أَرْبَعَةٌ حُرُمٌ ذَلِكَ الدِّينُ الْقَيِّمُ فَلاَ تَظْلِمُوا فِيهِنَّ أَنْفُسَكُمْ وَقَاتِلُوا الْمُشْرِكِينَ كَافَّةً كَمَا يُقَاتِلُونَكُمْ كَافَّةً وَاعْلَمُوا أَنَّ اللَّهَ مَعَ الْمُتَّقِينَز

Ertinya: Sesungguhnya bilangan bulan-bulan di sisi (hukum) Allah ialah dua belas bulan, (yang telah ditetapkan) dalam Kitab Allah semasa Ia menciptakan langit dan bumi, di antaranya empat bulan yang dihormati. Ketetapan yang demikian itu ialah ugama yang betul lurus, maka janganlah kamu menganiaya diri kamu dalam bulan-bulan yang dihormati itu (dengan melanggar laranganNya); dan perangilah kaum kafir musyrik seluruhnya sebagaimana mereka memerangi kamu seluruhnya; dan ketahuilah sesungguhnya Allah beserta orang-orang yang bertaqwa.

Inilah ketentuan Allah. Adapaun jenis kalenar yang menambah bulan sehingga menjadi tiga-belas bulan, seperti yang berlaku pada kalenar kaum Cina, maka ia diharamkan oleh Allah s.w.t. Allah menerangkannya dalam surah At-Taubah, ayat 37:

إِنَّمَا النَّسِيءُ زِيَادَةٌ فِي الْكُفْرِ
Ertinya: Sesungguhnya mengundurkan atau menambah bulan adalah tambahan dalam kekufuran.

Rasulullah s.a.w telah menentukan bahawa umat Islam harus mengikut peredaran bulan bagi menentukan bulan dan tahun mereka. Bukan peredaran matahari. Ini jelas dari sabda Rasulullah s.a.w yang mengatakan bahawa setiap bulan adalah samada 29 atau 30 hari. Dan sabdanya lagi bahawa kita mesti memulakan puasa dengan anak bulan. Maka kerana itu Saidina Umar al-Khattab telah mengasaskan kalendar Hijrah berdasarkan pergerakan bulan, bukan matahari. Sekarang kita sudah berada pada tahun 1421 Hijriyah. Kita baru sahaja menyambut tahun baru tersebut dengan mengadakan Majlis Zikral Hijrah. Tujuan kita mengadakan majlis tersebut adalah untuk mengingatkan masyarkaat Islam kita, terutama generasi muda, akan Kalendar Hijrah itu dan mengenangkan pengorbanan Rasulullah s.a.w dalam berhijrah.

Sidang Jumaat yang berbahagia,

Zaman sekarang kita dapat melihat bahawa semakin ramai anak muda kita yang lebih senang dan faham akan kalendar Masehi dari kalendar Hijrah. Kita lihat bagaimana mereka lebih peka dan perihatin tentang perubahan tahun Masehi dari perubahan tahun Hijrah. Mungkin kerana mereka sudah terdedah dari sejak kecil akan sistem kalendar Masehi dari kalendar Hijrah. Mungkin keadaan sekeliling menekankan sistem kalendar Masehi dari kalenar Hijrah. Tetapi kita bertanya diri kita sendiri, adakah ini suatu yang serius? Adakah dengan mengetahui kalendar Masehi lebih dari kalendar Hijrah memberi kesan terhadap agama kita? Tidakkah kalendar itu sama, samada sistem kalendar Masehi atau kalendar Hijrah, ia semua datang dari Allah?

Memang benar. Akan tetapi kejahilan dan kealpaan untuk mengetahui dan mengingati warisan tamadun Islam kita, seperti kalendar Islam kita, akan menyebabkan kita akan lebih mudah berbangga dengan pencapaian orang-orang Barat sekarang sehingga hilang rasa bangga terhadap pencapaian umat Islam terdahulu. Sedangkan tamadun Islam lah yang menggerakkan zaman kegemilangan Eropah. Tanpa Islam, orang-orang barat di Eropah akan terus ketinggalan dan hidup dalam kejahilan. Berapa ramai dari ktia yang sedar akan perkara ini? Berapa ramai dari kita yang lupa bahawa Islam telah menyumbang dalam segala sudut ilmu? Ilmu matematik, kedoktoran, falsafah, kimia, astronomi, ilmu alam dan berbagai lagi. Inilah sumbangan umat Islam terhadap tamadun dunia. Umat Islam adalah pelopor dari berbagai ilmu yang kemudiannya diambil oleh orang Barat. Mereka mengetepikan pencapaian umat Islam dan menonjolkan nama mereka. Sehingga manusia sekarang, termasuk umat Islam, menyangka bahawa orang-orang Baratlah yang mempelopori segala bidang ilmu. Berapa ramai dari kita yang menyangka demikian?

Sidang Jumaat rahimakumullah,

Kita harus memberikan kesedaran dan kefahaman terhadap anak-anak kita akan tamadun Islam yang telah menyumbang terhadap segala lapangan ilmu. Kita harus menanamkan rasa bangga dalam diri mereka sebagai orang Islam. Kita harus menanamkan keyakinan kita terhadap anak-anak kita bahawa umat Islam boleh kemabli gemilang seperti dahulu jika kita dapat menguasai ilmu pengetahuan. Ilmu adalah kunci bagi segala suatu. Sebagai orang tua, kita bukan sahaja menyuruh anak kita menguasai ilmu pengetahuan terutama sains dan matematik, tetapi kita juga mesti mennunjukkan contoh yang baik. Kita juga harus menanamkan sifat suka membaca dan mencari ilmu dalam diri kita. Barulah anak-anak kita akan dapat mencontohi kita. Sekiranya anak kita malas memegang buku, jangan salahkan mereka sebagai pemalas. Tetapi kita lihat diri kita dahulu. Adakah kita juga rajin menatap buku? Atau adakah ktia lebih rajin menatap peti telivisyen? Bagaimana umat Islam boleh maju sekiranya kita lebih banyak menghabiskan masa dengan hiburan, nyanyian dan berborak-borak dari membaca, mengkaji dan belajar? Jangan kita sangka bahawa dengan umur yang meningkat, akal kita semakin lemah untuk belajar. Ini adalah satu kezaliman. Kezaliman terhadap diri kita dan orang lain. Atau penghinaan terhadap ciptaan Allah, iaitu akal. 

Maka marilah kita tanamkan azam dalam diri kita. Kita bangun dan berusaha lebih gigih menuntut ilmu dunia dan akhirat. Kita jadikan umat Islam di Singapura ini sebagai umat Islam yang boleh dibanggakan di masyarakat dunia, insya Allah.

بَارَكَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ ، وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ، فَاسْتَغْفِرُوهُ فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.

